
Ro Generâ chi vœu da re imboschæ

L'armâ per quant'o pœu rende segura:

Manda cavalli a ra legèra armæ

Per poeì scrovî terren de sciù l'artura;

Ri guastadoì inanti son marciæ

Per fâ stradde a ro monte, e a ra cianura,

E impî re fosse, e scciánâ ri lœughi ærti,

E i strazetti tapæ renderi aværti.

No gh'è gente chi posse fághe fronte,

No gh'en muragge, ni profonde fosse,

Ni torrente, ni bosco, o sgrezzo monte,

Che ro viaggio trategnî ghe posse:

Comme ro sciumme, onde cazzè Fetonte,

Se per deluvio d'ægue aven ch'ingrosse,

O và co pâ ferîo comme un’Orso,

E chi pœu moæ impedîghe ro sò corso?

Quello chi poeiva dághe dro retardo

Saræ stæto ro Ræ dri Tripolin,

Chi aveiva intr'o Castello un grosso fardo

D'arme, gente, monæa, giôje, oro fin:

Ma o se manezò ben con dro reguardo

Per no adescià ro verme scimonin,

Con regalli, e con messi o trattò paxe,

Comme a Gofredo ciù ghe pâ, e ghe piaxe.

Chì da ro monte Seir, che áto e lontan

Verso Levante a Tripoli è da presso,

Câron zù dri Crestien fin a ro cian

D'ogni etæ mescolanza, e d'ogni sesso:

Porton regalli, e ghe slargon ra man,

E ghe fu con piaxeì de cáç'in presso

Chi vosse andá de seguito all'armá

E a Gofredo de guidda êsse in ra strá.

A ra randa dra ciazza dra mariña

Fan che ro campo vadde costezando,

Savendo ben che quæra, e che latiña

Ra Flotta amiga l'anderà çercando,

E d'ogni ben de Dio carrega e piña,

Dra provexon a l'anderà portando,

E da Scio>, e da Creta dra vinassa

Per beive a tôra, e vende intr'a biscassa.

Ro Má l'è un bosco pin de Nave grosse,

De Galere, de Barche, e Bregantiñe,

Sicchè a ri Turchi ghe stan a re trosse

Per tegnîri lontan da re mariñe

De ro Mediteraneo; e sciù re mosse

Fœura dre Veneziañe Papaliñe,

E Zeneize; Inghilterra, França, Olanda,

E ra Çecilia tutti ognun ne manda.

E tutti questi in liga e in union,

Passæ per un solenne zuramento,

Vegnan carreghi d'ogni provexon

De gran besœugno a sto grand'armamento,

Ro quæ piggiando giusto l'ocaxon,

Che i nemixi en scappæ comme rò scento,

In poco tempo posse fá l'acquisto

Dro Sepolcro Santissimo de Cristo.

